
Kjo analizë fokusohet në projektligjin “Për organizimin dhe funksionimin e qeverisjes vendore”, propozuar nga Ministri i Shtetit për Çështjet Vendore, në shtator 2015 dhe relacionin që e shoqëron atë. 
Për qëllime krahasimi, për çështje të veçanta analiza i referohet edhe ligjit ekzistues nr. 8562, datë 07.07.2000, me të njëjtin titull, siç janë: misioni i qeverisjes vendore, parimet themelore të qeverisjes, funksionet dhe kompetencat e qeverisjes vendore, funksionet e veta të bashkive në fushën e shërbimeve sociale, kompetencat e këshilltarit, funksionet e qarkut etj.
.

Projektligji që po analizohet nga këndvështrimi gjinor, është pjesë e procesit të thellimit të decentralizimit të qeverisjes në kushtet e reformës së re administrative dhe territoriale, zbatimi i së cilës ka nisur në pranverën e 2015.  

Një ligj hartohet dhe miratohet për dy arsye kryesore: Për t’u ndarë nga praktikat e së kaluarës dhe për të ligjëruar dukuritë e reja, mënyrat a modelet e reja të sjelljes sociale, politike, institucionale etj. tashmë të përhapura në jetën e një shoqërie; dhe/ose Si shprehje e vullnetit politik për t’i hapur rrugën zbatimit të parimeve të tjera në kushte të reja zhvillimi. 
Në rastin e projektligjit që po analizohet janë plotësuar të dyja këto kushte. Ky akt i ri ligjor për qeverisjen vendore është vlerësuar si domosdoshmëri për shkak të: 
· ndryshimeve të rëndësishme demografike, politike, institucionale, ekonomike dhe sociale gjatë këtyre 15 vjetëve;
· rritjes dhe fuqizimit të rolit të aktorëve vendorë;
· nevojës së shtimit të funksioneve dhe kompetencave të tyre;
· nxitjes së mëtejshme të ndryshimeve  për zgjerimin e demokracisë vendore.
1. Cili është “mjedisi” ligjor në Shqipëri?
Barazia ligjore dhe mbrojtja e të drejtave të grave si pjesë përbërëse e të drejtave të njeriut, mbrohen nga parimet e Kushtetutës sonë dhe në mënyrë më të drejtpërdrejtë nga një tërësi ligjesh të miratuara në hapësirën kohore 2000 - 2015, që ndan dy aktet ligjore për qeverisjen vendore, si Kodi i Familjes në RSH (2003); Ligji mbi Masat kundër Dhunës në Marrëdhëniet Familjare” (2006); Ligji për Barazinë Gjinore në Shoqëri (2008); Ligji mbi Mbrojtjen nga Diskriminimi (2010); Kodi i ri Zgjedhor dhe ndryshimet (2008, 2012, 2015) etj. Këto ligje janë të rëndësishme si shprehje të vullnetit politik dhe shprehin angazhimin e një shteti ndaj parimeve të të drejtave të njeriut edhe të të drejtave të grave si pjesë e të drejtave të njeriut, si edhe barazisë gjinore. Përmes këtij legjislacioni ofrohen mundësi për gratë që të trajtohen në mënyrë të barabartë dhe të përfitojnë një pozitë të barabartë me burrat pa diskriminuar këta të fundit.
Sigurimi i barazisë gjinore është jo vetëm një detyrim i brendshëm kombëtar, por edhe ndërkombëtar që rrjedh nga ratifikimi që vendi ynë u ka bërë instrumenteve ndërkombëtare të rëndësishme që lidhen me mbrojtjen e të drejtave të grave dhe të drejtave të njeriut, të cilat janë të vetëzbatueshme. Kur është ndryshe, me qëllim zbatimin e tyre janë hartuar edhe ligje të reja.
Jo vetëm ligjet me fokus të drejtpërdrejtë barazinë gjinore, por çdo ligj në Shqipëri është një instrument i sigurimit të barazisë nga pikëpamja ligjore.Megjithatë ende ka një dallim të dukshëm midis konceptit të barazisë mes burrave dhe grave sipas parashikimeve ligjore dhe asaj çka dhe si zbatohet realisht. Praktika deri sot tregon, se vazhdon të ketë hendek mes asaj çfarë një ligj deklaron - barazisë de jure dhe barazisë de facto - realitetit
. Diskriminimi gjinor i tërthortë, që mund të jetë rezultat i dispozitave të mangëta ligjore, mundëson de facto vazhdimësinë e pabarazisë gjinore – sidomos në tregun e punës dhe në jetën familjare. Pabarazia gjinore është një pengesë e konsiderueshme për rritjen e plotë ekonomike dhe shoqërore të një shoqërie.
Për këtë arsye ligjet, strategjitë, programet jo vetëm duhen hartuar në përputhje me standardet e barazisë dhe gjithë përfshirjes, duhet siguruar zbatimi i tyre në jetë, por edhe duhet të ekzistojnë mekanizma që monitorojnë zbatimin e tyre. 
Monitorimi i (pa)barazisë gjinore, politikave me bazë gjininë, analizat gjithëpërfshirëse gjinore janë ndër rekomandimet më të rëndësishme që Komiteti i Konventës për Eliminimin e të gjitha Formave të Diskriminimit ndaj Grave i ka bërë Shqipërisë, si shtet palë i kësaj Konvente prej  1993
, në raportin e tretë të paraqitur prej saj në këtë Komitet në korrik 2010.
“Të monitorojë ndikimin e legjislacionit të barazisë gjinore dhe antidiskriminimit, identifikojë mospërputhjet dhe trajtojë ato përkatësisht, me qëllim sigurimin që zbatimi i tij të jetë  detyrues për eliminimin efektiv të diskriminimit të grave, veçanërisht grave që i përkasin minoriteteve etnike dhe gjuhësore, gratë me aftësi të kufizuara, gratë e moshuara, gratë që banojnë në zonat rurale ose të largëta, gratë migrante …”
.
2. Por sa e garanton ky instrument i ri ligjor barazinë gjinore ? 

· Në nenin 3, Misioni i qeverisjes vendore pohohet se qeverisja vendore mbështetet në respektimin e të drejtave dhe lirive të shtetasve; në zgjedhjen e shërbimeve në dobi të bashkësisë ; në nxitjen efektive të pjesëmarrjes së bashkësisë në qeverisje.
· Neni 4 mbi Parimet themelore të qeverisjes, pika 2., i referohet detyrimit kushtetues për respektimin e saj dhe ligjeve e akteve nënligjore (nënkupto: përfshirjen e ligjeve me objekt integrimin gjinor).
· Nenet 15,16,17,18,19,20 lidhur me Transparencën, konsultimin, pjesëmarrjen qytetare, të drejtën e ankesës, të nismës qytetare etj. garantojnë pjesëmarrje të bashkësisë, të grupeve të interesit, të shtetasve, të publikut, të çdo qytetari.
· Të gjitha nenet (24-29) që referojnë Funksionet e veta të bashkive në zhvillimin ekonomik vendor si dhe nenet lidhur me strukturat komunitare etj. (68,70, 73, 81) garantojnë gjithëpërfshirje.
· Neni 24 mbi Funksionet e veta të bashkive në fushën e shërbimeve sociale, pika1. mbi Krijimin dhe administrimin e shërbimeve sociale u adresohet edhe Grave si një kategori e veçantë e bashkësisë ( duhet theksuar se është e vetmja herë që fjala “grua” përdoret në këtë projekltigj në mënyrë të drejtpërdrejtë).
E rëndësishme: 
Projektligji e garanton barazinë nga pikëpamja ligjore. Gratë dhe burrat ndikohen në mënyrë të njëjtë nga projektligji:
i. Si përfaqësues/e dhe ushtrues/e të qeverisjes vendore (kryetari/kryetarja, këshilltari/  

      këshilltarja, administrata etj.); 
ii. Si përfitues/e shërbimesh ofruar nga qeverisja vendore; 
iii. Si pjesëmarrës/e në proceset e vendimmarrjes, konsultimeve
3. Sa dhe si e nxit projektligji barazinë gjinore? Sa i ndikon apo duhet t’i ndikojë ky instrument i ri, raportet gjinore? 
Në kushtet kur diskriminimi gjinor ekziston (si dhe në vendet e tjera të botës) legjislacioni duhet të nxisë realisht barazinë reale. Që një ligj/projektligj të promovojë e nxisë barazinë gjinore  duhet jo vetëm te sigurojë mosdiskriminimin gjinor, mbrojtje ndaj këtij diskriminimi, por edhe të demonstrojë vullnet të fortë politik për arritjen e kësaj barazie mes gjinive.
· Gjuha e projektligjit nuk i kontribuon promovimit të barazisë. Ajo është përgjithësisht neutrale nga pikëpamja gjinore, për rrjedhojë jopërjashtuese. Janë përdorur konceptet kolektivë: Çdo qytetar (neni 17, 20), qytetarët (3), bashkësi (3, 5, 9 etj.), banorë (5),  komunitetet, publiku (15), shtetasit, grupe apo grupe interesi (12), pjesëmarrje publike (16), struktura komunitare (68) etj.
Në përgjithësi ligjet/projektligjet të cilat konsiderohen si neutrale apo “të verbëra” nga pikëpamja gjinore, nuk mund të çojnë në promovimin e barazisë gjinore edhe në eleminimin e diskriminimit. Kuptohet që çështjet e barazisë gjinore (siç u përmend edhe më lart) janë objekt i ligjeve të tjera, por kjo nuk e përjashton mundësinë e trajtimit të tyre në këtë projektligj, si në përmbajtje ashtu edhe në gjuhën e përdorur. 
Bashkësitë njerëzore që nenet e sipërcituar u adresohen, përfshijnë pa dallim si gratë edhe burrat. Ndërsa kur bëhet fjalë për kryetar, këshilltar, etj. duket sikur ligjhartuesit të mos kenë patur parasysh gra dhe vajza si kryetare të njësive vendore, prefekte, këshilltare, koordinatore, nënkryetare, etj. 
Në kushtet aktuale kur ndryshimet pozitive janë të ndjeshme, sidomos për sa i përket rritjes së numrit të këshilltareve - gra dhe vajza - do të ishte e mirëpritur që ligji të përdorte të dy kategoritë gjuhësore, që sado indirekt i kontribuojnë ndryshimit të mendësive. Krahasuar me zgjedhjet vendore të 2011 ku rezultuan vetëm 7 gra dhe vajza kryetare njësish ndër 384 të tilla, zgjedhjet e 2015 sollën në krye të bashkive 9 gra ndër 61 bashki.  Një rritje të konsiderueshme, por pa e arritur objektivin ligjor ( 50% gra në këshillat vendore), pati numri i këshilltareve, me një mesatare në shkallë vendi 34.7%, me mbi 50% në bashkinë e Tiranës. Në vitin 2011 kjo përqindje ishte 11.5. 
Ndryshim pozitiv pati edhe në qarqet e veriut, ku përqindja e grave dhe vajzave këshilltareve të bashkive përbërese shkon nga 15% për Kukësin, në 21 % për Dibrën, 27% për Shkodrën dhe 28% për Lezhën. 
4. Promovimi i barazisë gjinore në nivel vendor 
Nxitja reale e barazisë gjinore duhet të jetë pjesë e qenësishme e misionit të qeverisjes vendore. Nga krahasimi i dy akteve ligjore (ligjit viti 2000 dhe projektligjit viti 2015 ) rezulton se neni 3 lidhur me Misionin e qeverisjes vendore ka mbetur i pandryshuar, ndoshta për vetë karakterin disi deklarativ të tij.  
Ky nen mund të ketë një pikë të veçantë për promovimin e barazisë gjinore në bashkësitë vendore, duke mbajtur parasysh diversitetin mes tyre. Misioni i sotëm i qeverisjes duhet të  synojë jo vetëm “...njohjen e ekzistencës së identiteteve dhe vlerave...” (neni 3, shkronja a.) por edhe fuqizimin e vlerave sociale dhe si komponente të tyre barazinë mes burrave e grave, duke i dhënë në këtë mënyrë edhe një karakter më proaktiv misionit të qeverisjes.  
Një riformulim i nenit mund të zhvendoste shkronjën b te shkronja a, ndërsa shkronjat  c, d, e, që i referohen që të treja realizimit të shërbimeve mund të jenë më sintetike dhe t’i adresohen edhe nevojave me bazë gjininë
. 

5. Nxitja e barazisë në struktura
Analiza gjinore e qeverisjes nënvizon menjëherë çështjen e pjesëmarrjes dhe përfaqësimit. Përfaqësimi dhe pjesëmarrja e grave edhe burrave në të gjithë ciklin e politikëbërjes garanton një shoqëri më demokratike, më përfshirëse si edhe me një zhvillim më të qëndrueshëm. Konventa mbi Eliminimin e të gjitha Formave të Diskriminimit ndaj Grave (CEDAW, 1979), neni 7 i saj, detyron “Shtetet palë do të marrin të gjitha masat e përshtatshme  për të eliminuar diskriminimin ndaj grave në jetën politike dhe publike të vendit, dhe në mënyrë të veçantë do t’u sigurojnë grave në të njëjtat kushte me burrat, të drejtën:

a. Për të votuar në të gjitha zgjedhjet dhe referendumet publike si dhe për të garantuar mundësinë që të zgjidhen në të gjitha organet e zgjedhura publike;

b. Për të marrë pjesë në formulimin e politikave qeveritare dhe në zbatimin e tyre, për të mbajtur poste publike dhe për të ushtruar të gjitha funksionet publike në të gjitha nivelet e qeverisjes
.
Në këtë kontekst për të reflektuar më mirë edhe kërkesat e ligjit nr. 9970, datë 24.07.2008 “Për  Barazinë Gjinore në Shoqëri, mund të shtohet në nenin 45 të projektligjit “Mënyra e zgjedhjes”, dispozita që përmban neni 4 "Përkufizime", pika 5 e ligjit nr. 9970
.  
Gjithashtu duhet domosdoshmërisht të gjejnë vend edhe ndryshimet më të fundit në Kodin Zgjedhor, lidhur me vendosjen e kuotës 50% të përfaqësimit në këshillat bashkiake për të dy gjinitë
. Nga pikëpamja e teknikës legjislative do të ishte më e përshtatshme ndërhyrja në nenin 46 "Numri i anëtarëve të këshillit bashkiak" të projektligjit. 
Në projektligj parashikohet edhe ngritja e strukturave të reja të karakterit komunitar në qytete e fshatra. Gjithashtu nenet që u referohen strukturave komunitare që riorganizohen apo krijohen të reja në zbatim të këtij ligji, në qytete e fshatra, duhet të evidentojnë balancën gjinore, për ta shndërruar atë në model të qendrueshëm (9 c., 45, 48 ç, 55 i., 68, 70, 81).
 Kjo do t’i shërbejë njëherazi sigurimit të përfaqësimit edhe pjesëmarrjes në të gjitha nivelet e vendimmarjes, si edhe ndryshimit të mendësisë lidhur me angazhimin publik të grave edhe vajzave.
6. Për nxitjen e pjesëmarrjes së grave në jetën publike 
Nenet që lidhen me procese konsultimi publik, vendimmarrje, seanca këshillimi, mbledhjet e hapura të këshillave bashkiakë, nismat qytetare, etj. (16, 17, 18, 19, 20, 91), duhet të adresojnë shprehimisht si kusht të domosdoshëm pjesëmarrje të balancuar të burrave dhe grave dhe të kushtëzojnë organizimin e tyre nga një pjesëmarrje e tillë e cilësuar. Ndryshe tradita ende e pazhdukur e  “kuvendit të burrave”, jo vetëm në fshatra, do të jetojë gjatë. Veç kësaj, është e pranuar tashmë se gratë dhe burrat kanë nevoja dhe interesa të ndryshme, si rrjedhojë e roleve dhe përgjegjësive që kanë në familje edhe në shoqëri. Për të garantuar vlerësimin dhe trajtimin e duhur të nevojave të grave edhe burrave duhet siguruar përfaqësimi i të dyja gjinive në takime, mbledhje, nisma, etj. Përvojat, kënndvështrimet, kontributet e secilës gjini janë të ndryshme edhe bëjnë të mundur hartimin e nismave, programeve, projekteve që plotësojnë nevojat e tyre specifike, sigurojnë përfshirjen e tyre në realizimin e tyre, si edhe garantojnë përfitime për gratë edhe burrat, vajzat edhe djemtë.
Zgjerimi i funksioneve dhe kompetencave me zbatimin e reformës territoriale-administrative, do të bëjë që qeverisja vendore të trajtojë  probleme të rëndësishme që lidhen më cilësinë e jetesës, me shërbimet për fëmijët, arsimin, kujdesin shëndetësor, transportin, kujdesin për të moshuarit etj. pra kryesisht me sfera të përvojës praktike së grave. Ato duhet të përfshihen duke kontribuar konkretisht, të shprehin mendime, të ndërmarrin nisma, të ofrojnë zgjidhje, të ofrojnë modele, etj. Të gjitha këto përvoja i shërbejnë politikëbërjes në nivel vendor për të qenë sa më pranë qytetarëve dhe të sigurojnë shërbime sipas nevojave specifike të grave edhe burrave.  
Pjesëmarrja në politikat vendore do të shërbejë ashtu si edhe për burrat, si një shkollë për të fituar përvojë dhe aftësi politike. Kjo i bën gratë që marrin pjesë aktive në komunitetet e tyre, si dhe grupin e këshilltareve aktive, të jenë një burim i rëndësishëm kapacitetesh njerëzore për politikat dhe qeverisjen qendrore.  
Pjesëmarrjen dhe aktivizmin e nxit informacioni dhe dija. Lidhur me publikimin e akteve nga bashkitë etj. duhet të sigurohet aksesi për të gjitha shtresat sociale dhe gjinitë. Kjo i paraprin garantimit të transparencës mbi veprimtarinë e organeve të qeverisjes vendore. Ligjvënësi duhet të mbajë parasysh mundësinë konkrete për akses në web etj. që janë të ndryshme në njësi të ndryshme vendore, si edhe duke përdorur mjete sa më efikase dhe të përshtatshme për informimin e të gjithë qytetarëve/qytetareve. 
7. Përputhshmëria me strategjitë kombëtare 
Në parimet për ushtrimin e funksioneve (neni 22) duhet të zerë vend përgjegjësia e bashkisë për të promovuar e garantuar realisht barazinë e mundësive për krijimin, administrimin dhe shpërndarjen e shërbimeve sociale.
Neni 24 për “Funksionet e veta të bashkive në fushën e shërbimeve sociale” ndër kategoritë e cënueshme të shoqërisë përfshin në mënyrë holistike (ndoshta dhe në mënyrë joadekuate) Gratë.
Patjetër që një numër grash bëjnë pjesë ashtu si edhe një numër burrash në shtresat në nevojë, në personat me aftësi të kufizuar, në të moshuarit etj. Por jo të gjitha gratë si grup social.   
Duke mirëkuptuar përfshirjen në këtë nen, dhe në kuptim të këtij neni, nisur nga situata faktike, mund të shkëputet termi Gratë si kategori më vete, dhe shtohet një pikë për të zvogëluar disavantazhet që shoqëria i ka krijuar atyre deri më sot
. 
Në nenin 24, pika 1. propozohet të përmenden si shtresa në nevojë dhe të shtohen në këtë pikë: gratë kryefamiljare, nëna të vetme, nëna apo prindër me shumë fëmijë, gra të dhunuara etj. 
Të përfshihet idea e plotësimit me përparësi të nevojave të disa prej kategorive të sipërpërmendura, sidomos në pikën 2 (banesat sociale).
Listimi i funksioneve (neni 23) do të ishte mirë të bëhej sipas prioriteteve.  Një shembull: dekori publik është nr.8, sistemi arsimor parashkollor në kopshte dhe çerdhe është nr.12. Ky ndryshim, duhet bërë jo si një qëllim në vetvete, por sepse arsimi  parashkollor është i një interesi të veçantë për gratë, sidomos për gratë që punojnë jashtë shtëpisë.
Propozohet një rishikim nga këndvështrimi gjinor i neneve 27-30, për të theksuar në përputhje me strategjitë kombëtare, rajonale dhe më tej:
· nxitjen dhe mbështetjen e biznesit të vogël të drejtuar nga gratë dhe nismat për vetpunësim të tyre;
· aksesin e balancuar nga pikëpamja gjinore të granteve dhe ndihmave financiare  etj. (neni 27, pika 4, neni 28, pika 6
).

· nenet 32 dhe 33 lidhur me administrimin e shërbimeve publike duhet të përfshijnë, krahas sigurimit të cilësisë, sasisë dhe kostos së përballueshme të shërbimeve për qytetarët dhe idenë e aksesit të burrave dhe grave në këto shërbime. (neni 32).
Në funksion të realizimit të këtij qëllimi, ndër instrumentet e administrimit (neni 33, pika 2) duhet theksuar ideja e mbështetjes në të dhëna të ndara sipas gjinisë, si hap i parë për hartimin dhe realizimin e politikave, programeve dhe projekteve që adresojnë njëherazi nevojat secifike të grave edhe burrave në bashkësi. Mbledhja e të dhënave të ndara sipas gjinisë duhet garantuar nga njësitë vendore me qëllim që të vlerësohet progresi i arritur edhe në plotësimin e nevojave të tyre, si dhe për hartimin e politikave apo projekteve nga të cilat nxitet më tej ky progres. Po në këtë nen, pika 2. shkronja b, mund të riformulohet (shtesa me korsive): 33.2.b) Hartimin dhe vendosjen e një sistemi treguesish, të ndjeshëm edhe nga pikëpamja gjinore, për matjen e performancës.  
Disa përfundime 
Analiza gjinore e këtij projektligji nxori në pah edhe njëherë domosdoshmërinë e përfshirjes së këndvështrimit gjinor në hartimin, konsultimin, diskutimin, miratimin, zbatimin dhe monitorimin e ligjeve.  Për të siguruar një këndvështrim gjinor në çdo ligj të miratuar, mund të jetë me dobi të futen procedura sistematike për të "redaktuar ligjin nga ana gjinore". Përfshirja e një eksperti/eje  gjinor/e në procesin e hartimit të çdo ligji mund të ishte një mënyrë për të garantuar këtë këndvështrim. Një mënyrë tjetër mund të jetë përshirja e një eksperti/eje gjinor/e në zyrën ligjore të Kuvendit, që t'i shqyrtojë ligjet dhe të përgatisë një raport për pasojat gjinore të ligjeve. Ky është një proces, i cili mund dhe do të ndikojë në mënyrë të drejtpërdrejtë në cilësinë e ligjeve dhe për një barazi reale mes grave dhe burrave në çdo sektor të zhvillimit të shoqërisë.

Projektligji  i analizuar garanton siç u theksua, barazinë gjinore de jure, por synimi i tij duhet të jetë edhe nxitja e kësaj barazie. Përfshirja në këtë projektligj e disa prej neneve të ligjeve të tjera që kanë në fokus çështjet gjinore i shërbejnë veç të tjerash përforcimit të modeleve të reja të  sjelljes politiko-sociale, duke i shndërruar ato në të qëndrueshme. 
Për më tepër, ndërsa për shumë fusha që ky projektligj prek, (i paraqitur si një ligj organik apo kuadër) ekzistojnë ligje sektorialë, çështjet e barazisë gjinore nuk mund të jenë dhe nuk janë sektoriale. Ato prekin të gjithë shoqërinë, të gjitha fushat, familjen, shërbimet, biznesin, qeverisjen etj.   

Përvoja në Shqipëri (ashtu si edhe në vende të ndryshme të botës), ka treguar se ndryshimet ligjore i paraprijnë ndryshimeve të mendësisë dhe modeleve, sidomos në rast se shoqërohen me programe apo masa të tjera që kontribuojnë në barazinë gjinore.

Një tjetër rekomandim është përfshirja si detyrim ligjor i mbledhjes së të dhënave mbi baza gjinore nga njësitë e qeverisjes vendore, si edhe në procesin e monitorimit të përvitshëm nga qeveria qendrore. Kjo do të sigurojë hartimin e politikave dhe programeve që ju përgjigjen më mirë nevojave të grave edhe burrave, si edhe do të vlerësojë ndikimin real të tyre në jetën e grave dhe burrave. Theksojmë se në instrumentet për administrimin, duhet që sistemi i treguesve të performancës të jetë i ndjeshëm nga pikëpamja gjinore.
Në këtë projektligj duhet të zenë vend (duke i shndërruar në gjuhën e ligjit) përvojat pozitive të OJF-ve, mbështetur nga organizatat ndërkombëtare në fushën e ngushtimit të dallimeve gjinore e veçanërisht të promovimit të barazisë gjinore në nivel vendor si:
· fuqizimi i rolit të këshilltareve, 

· buxhetimi gjinor dhe analiza gjinore, 

· krijimi i modeleve të shërbimeve të ndjeshme nga këndvështrimi gjinor;
· rritja e kapaciteteve të administratës vendore, etj.

Fakti që është rritur numri i grave kryetare njësish vendore, grave këshilltare në këto njësi janë një ndryshim shumë pozitiv për shoqërinë shqiptare.  Sfida e politikës edhe shoqërisë shqiptare është sa hapësira do të krijojë që këto gra edhe vajza të shfaqin potencialet e tyre, por edhe sa edhe si do të ndihmohen në çdo hap të punës së tyre. 
Rritja e kapaciteteve të tyre dhe mbështetja e tyre e vazhdueshme do të bëjnë të mundur krijimin e modeleve pozitive, të cilat do të tërheqin edhe gra edhe vajza të tjera në nivelet e vendimmarrjes
Gjetjet dhe rekomandimet e kësaj analize mund të shërbejnë për rishikimin e këtij projektligji nga këndvështrimi gjinor, për të siguruar zbatimin në praktikë të politikave gjinore në qeverisjen vendore ashtu edhe në monitorimin e zbatimit të tij nga kjo perspektivë.                                                                                    
    Përgatiti  Dr.Saemira Gjipali(Pino)
Tiranë 30.09.2015

� Për realizimin e kësaj analize është shfrytëzuar një literaturë e domosdoshme me fokus integrimin gjinor.


� Një nga shembujt më relevant është (mos)zbatimi i kuotës zgjedhore të parashikuar për herë të parë në Kodin e Zgjedhor (2008). Kodi përcaktonte si kërkesë që për çdo zonë zgjedhore lista shumëemërore duhet të kishte të paktën 30% të saj nga secila gjini. Në zgjedhjet  parlamentare të vitit 2009, për të marrë një shembull: dy partitë politike më të mëdha, në “zbatim” të këtij neni, në listën shumëemërore të Qarkut të Lezhës paraqitën secila një listë me 9 emra, nga 7 mandate që përcaktonte ligji. Numrat rendorë 8 dhe 9 ishin gra, për të “plotësuar” në këtë mënyrë 30%! Komisioni Qendror i Zgjedhjeve në kundërshtim me ligjin, nuk e refuzoi listën e parregullt. Rishikimi i Kodit Zgjedhor në 2012, pavarësisht përmirësimeve, nenin për refuzimin e listës e shfuqizoi si të parakohshëm për Shqipërinë! 


      �Aderimi i RSH në Konventë me ligjin 7767, datë 9.11.1993





� Nga vërejtjet përmbyllëse të Komitetit mbi Eliminimin e të gjitha Formave të Diskriminimit ndaj Grave, për Raportin e tretë të Shqipërisë,  30 korrik 2010; Botim i MPÇSSHB, nëntor 2010, f.11, Tiranë. 


� Një shembull: Neni 3, shkronja “d” mund të përfshijë togfjalëshin shtesë “bazuar në nevojat specifike të anëtarëve/anëtareve të bashkësisë”  (e dallon edhe më qartë nga pika “e”). 


� CEDAW, Botim i QAGJZH, Tiranë, 2004, f.3


� Neni 4, Përkufizime, Pika 5: “Përfaqësim i barabartë gjinor” është përfaqësimi i secilës prej gjinive me jo më pak se 30 për qind në një institucion, në nivel drejtues, organ të emëruar, parti politike.





� Neni 67/6 “Për zgjedhjet e organeve të qeverisjes vendore, për çdo këshill bashkie, një në çdo dy emra të njëpasnjëshëm në renditje duhet t’i përkasë të njëjtës gjini. Subjekti paraqitës i listës deklaron vendet, sipas kuotës gjinore, me qëllim zbatimin e përjashtimit, sipas paragrafit 2, pika 2 e nenit 164 të këtij Kodi.


� Një shembull: Neni 9, shkronja ‘d’ ...krijojnë komitete... etj. të shtohet “me përbërje të balancuar gjinore”.





� Pas pikës 1., shtohet pika 2. Krijimi dhe administrimi i shërbimeve sociale për gratë.  





� Shëmbull neni 28.pika 6:  Dhënien e granteve dhe ndihmave financiare për mbështetjen e aktiviteteve të bisnesit të vogël dhe të mesëm (shtohet: duke garantuar balancën gjinore) sipas mënyrës së përcaktuar me ligj. 

